
„Nona doedoeklah doeloe, soepaja kita bisa omong lebi enak. Kan tjerita saia djoega enga bisa beres kaloe nona tersanga-sanga begitoe?“

Soeda katelandjoeran Soan-nio djadi toeroet ambil tempat di salah-satoe krosi. Emot lantas mengglepok di djoebin, kamoedian lantas berkata poelah :

„Begini : nona poenja entjim soeda kasi boeat nona didjadiken bini moeda orang, makanja nona dibawa ka mari.“

Soan-nio tida merasa heran denger itoe bitjara, kerna memang poen soeda ia dapet doega lebi doeloe. Lantas ia berkata :

„Tapi goea kaga taoe itoe perkara dan goea engga kapinginan djadi segala orang poenja bini moeda.“

„Kaga maoe habis nona maoe apa sekarang ? Maoe poelang, dimana nona poenja roemah ? Nona maoe mengadoeh sama siapa, sedengan nona poenja entjim sendiri soeda soeka kasi boeat nona djadi orang poenja bini moeda? Kasi nona poelang sekarang, nona poenja entjim tentoe lantas oesir; ia tentoe djadi mara sebab nona soeda kaga maoe toeroet ia poenja prenta. Nona maoe kamana habisnja ?“

Soan-nio poenja moeka dengen mendadak lantas djadi poetjat, tatkalah mendenger bitjaranja Emot itoe. la merasa amat sakit hati, tapi sabaliknja tida bisa berdaja soeatoe apa. Ia soeda tida ada

